Коми Республикаын Спортлы сиӧм во талисманӧн лоис Йӧрапи

Коми Республикаса спорт да мортӧс ёнмӧдан агентствоын вынсьӧдісны Коми Республикаын мортӧс ёнмӧдан да спортлы сиӧм волысь логотип да талисман.

«Ми кӧсйим, медым логотипыс да талисманыс вӧлі эз сӧмын мичаӧн да аслыспӧлӧсӧн, но, медводз, миян республикаса олысьяслы матысаӧн. Стӧч сы вӧсна волӧн символӧн лоис бӧрйӧма йӧрапиӧс — повтӧм, збой да тӧлка вӧрса олысьӧс. А логотипас, кутшӧмӧс вӧчӧма геральдическӧй стильын, пырӧ став сикас спорт, кутшӧмъяс эмӧсь ӧні Коми Республикаын», - пасйис Коми Республикаса спорт да мортӧс ёнмӧдан агентствоса юрнуӧдысь Степан Чураков.

С.Чураков пасйис, мый Йӧрапи серпасӧн вермасны вӧдитчыны оз сӧмын уна йӧза физкультура занятиеяс вылӧ йӧзӧс ышӧдӧм могысь, но и профессионалъяс костын кыдзи соревнованиеяс нуӧдан символӧн. Йӧрапиӧс серпасалӧма кыдзи Коми Республикаын базӧвӧй спортын (лызьӧн котралӧм) да опорнӧй спортын (бокс, варччӧм, сьӧкыд атлетика) участвуйтысьӧн.

Коми Республикаын Спортлы сиӧм во логотипӧн да талисманӧн кутасны вӧдитчыны сувениръяс вӧчигӧн, полиграфияын да ортсы рекламаын.

